
UO‘K: 634.662:631.542 

SHOX-SHABBANI SHAKLLANTIRISH USULLARINING CHILONJIYDA 
(ZIZIPHUS JUJUBA MILL.) NAVLARI NOVDALARINING YILLIK  

O‘SISHIGA TA’SIRI 
 

TUROBOV FAZLIDDIN BAHROM O‘G‘LI 
O‘simliklar genetik resurslari ilmiy-tadqiqot instituti kichik ilmiy xodimi 

E-mail: fazliddinturobov02@gmail.com 
https://orcid.org/0009-0003-5237-5488  

 
Annotatsiya. Tadqiqotda “Melkoplodniy kisliy 1” payvandtagida o‘stirilgan Zanhuangdazao, Junzao, 
Xiangzao, va Linyilizao, chilonjiyda navlarida shox-shabbani shakllantirish usullarining novdalar yillik 
o‘sishiga ta’siri 2023-2025-yillar ma’lumotlari asosida baholandi. Erkin o‘suvchi nazorat, ochiq 
markazli (vazali), siyrak yarusli va butasimon shakllar taqqoslandi. To‘rt nav bo‘yicha uch yillik 
umumlashtirilgan hisobda siyrak yarusli shakl eng yuqori o‘sishni ta’minlab, nazoratdan 15,6% ustun 
bo‘ldi. Ochiq markazli va butasimon shakllarda ustunlik mos ravishda 11,8 va 9,0% ni tashkil etdi. 
Natijalar navning biologik xususiyati bilan shakllantirish tizimi o‘rtasidagi o‘zaro bog‘liqlikni hisobga 
olish zarurligini ko‘rsatadi. 
Kalit so‘zlar: chilonjiyda, Ziziphus jujuba, shox-shabba, shakllantirish, siyrak yarusli, ochiq markazli, 
novda o‘sishi, payvandtag, nav. 
 
Аннотация. На основе данных 2023-2025 гг. оценено влияние способов формирования кроны 
на годичный прирост побегов сортов унаби Zanhuangdazao, Junzao, Xiangzao, и Linyilizao, 
выращиваемых на подвое ‘Melkoplodniy kisliy 1’. Сравнивали свободнорастущую крону 
(контроль), открытую центрированную (вазообразную), разреженно-ярусную и кустовидную 
формы. В среднем по четырём сортам и трём годам наибольший прирост отмечен при 
разреженно-ярусной формировке - на 15,6% выше контроля. Преимущество открытой 
центрированной и кустовидной форм составило соответственно 11,8 и 9,0%. Полученные 
данные подтверждают необходимость дифференцированного выбора системы формирования 
с учётом сортовой реакции. 
Ключевые слова: унаби, Ziziphus jujuba, крона, формировка, разреженно-ярусная форма, 
вазообразная форма, рост побегов, подвой, сорт. 
 

Abstract. The effects of canopy training systems on annual shoot growth were evaluated using 2023-
2025 data for the Chinese jujube cultivars Zanhuangdazao, Junzao, Xiangzao, and Linyilizao, grafted on 
‘Melkoplodniy kisliy 1’. Free-growing control, open-center (vase), sparse-tier and bush forms were 
compared. Across four cultivars and three еars, the sparse-tier system produced the greatest mean 
shoot growth, exceeding the control by 15.6%. The open-center and bush systems exceeded the control 
by 11.8% and 9.0%, respectively. Cultivars differed in absolute shoot growth, whereas the ranking of 
training systems remained consistent. The findings indicate that canopy training can be used as a 
practical tool for regulating vegetative growth while accounting for cultivar-specific growth potential. 
Keywords: Chinese jujube, Ziziphus jujuba, canopy architecture, training system, sparse-tier, open-
center, shoot growth, rootstock, cultivar. 

 
KIRISH 
Chilonjiydada vegetativ o‘sishni boshqarish bo‘yicha tajribalar kesish usuli 

va intensivligining daraxt o‘sishiga bevosita ta’sir qilishini ko‘rsatadi. Yang va 
boshqalar Zhanhuadongzao navida ildizlarni turli intensivlikda kesish orqali 
vegetativ o‘sish, hosil va meva sifatidagi o‘zgarishlarni baholagan; bu tadqiqot 
o‘sish kuchini agrotexnik aralashuv orqali boshqarish mumkinligini 
ko‘rsatgan[1]. 

mailto:fazliddinturobov02@gmail.com

Shox-shabba bilan ishlash esa o‘simlikning yuqori qismidagi biomassani 
bevosita qayta taqsimlaydi. Peng va boshqalar chilonjiyda daraxtining o‘sish 
modeli va uch o‘lchamli vizualizatsiyasini ishlab chiqib, daraxt morfologik 
tuzilishi va novdalar o‘sishini parametrlar orqali ifodalagan [2]. 

Shox-shabba geometriyasining ahamiyati ayniqsa qurg‘oqchil va issiq 
hududlarda kuchayadi. Canopy pruning bo‘yicha dala tajribalarida shox-shabba 
hajmini tartibga solish daraxtning suv sarfi va suvdan foydalanish 
samaradorligini o‘zgartirishi ko‘rsatilgan.    Shakl berishning fiziologik va 
mahsuldorlik jihatlari ham muhim. Ma va boshqalar ‘Lizao‘ chilonjiydasida shox-
shabba hajmi qisqartirilgani sari transpiratsiya va tuproq suvining sarfi 
kamayishini, ayrim kesish darajalarida suvdan foydalanish samaradorligi 
oshishini aniqlagan [3]. 

Mevali daraxtlarda shox-shabbani shakllantirish o‘simlikning fazoviy 
arxitekturasi, novdalarning joylashuvi, yorug‘likdan foydalanish darajasi va 
vegetative-generativ muvozanatni boshqaradigan asosiy agrotexnik omillardan 
biridir. Chilonjiydada ham shakl berish va kesish jarayonlari hosil beruvchi 
hamda skelet novdalarining joylashuvi, shox-shabba zichligi va o‘sish kuchini 
tartibga soladi. Zamonaviy tadqiqotlar chilonjiyda daraxtining arxitekturasi va 
kesish nuqtalarini raqamli modellashtirish darajasigacha o‘rganilayotganini 
ko‘rsatadi [4-7]. 

Xinjiang sharoitidagi mitti va zich ekilgan chilonjiyda bog‘larida shox-
shabbani standartlashtirish kesish texnologiyasining asosiy agronomik talabi 
sifatida ko‘riladi. Zhang va boshqalar bunday bog‘larda shakl berish va kesish 
mashinasini ishlab chiqishda daraxt balandligi, shox-shabba balandligi va 
diametri kabi ko‘rsatkichlarni asosiy texnologik parametrlar sifatida qabul 
qilgan[5]. 

Fu va boshqalarning ochiq markazli chilonjiyda daraxtlarida olib borgan 
tadqiqoti esa 3-4 ta asosiy shoxdan tashkil topgan shox-shabba strukturasi kesish 
nuqtalarini aniqlash uchun amaliy model bo‘lishini ko‘rsatgan [6]. 

 
ADABIYOTLAR TAHLILI 
Ushbu ishda shakl berish va kesish daraxtning ratsional shoxlanishini 

ta’minlashga xizmat qiluvchi muhim boshqaruv vositasi sifatida qaraladi. Keyingi 
yillarda chilonjiyda shoxlarini 3D rekonstruksiya qilish, kesilishi lozim bo‘lgan 
novdalarni avtomatik aniqlash va kesish nuqtalarini algoritmik belgilashga 
qaratilgan tadqiqotlar rivojlandi [4, 6, 7]. 

Shu bilan birga, 2026-yilda e’lon qilingan ‘Junzao‘ navidagi ikki yillik tajriba 
daraxt shakli shox-shabba ichidagi meva sifati va mineral elementlar taqsimotini 
sezilarli qayta tashkil etishini ko‘rsatdi  Zhao va boshqalarning ‘Junzao‘ bo‘yicha 
yangi dala tajribasida esa kichik shox-shabbali va shtambli shakllar ochiq 
markazli hamda kesilmagan nazoratga nisbatan meva sifati ko‘rsatkichlarida 
ustunlik ko‘rsatgan, daraxt shakli esa shox-shabba ichida sifat va mineral 
elementlar taqsimotini qayta shakllantirgan [8]. 

Demak, shakllantirish tizimi faqat daraxtning tashqi ko‘rinishi emas, balki 

o‘sish va keyingi mahsuldorlik jarayonlariga ta’sir qiluvchi boshqaruv omilidir. 
Chilonjiyda navlarining vegetativ o‘sish kuchi genotipga bog‘liq bo‘lgani 

sababli, bir xil shakllantirish usuliga turli navlarning reaksiyasi ham bir xil 
bo‘lmasligi mumkin. Shu nuqtai nazardan, bir xil payvandtag va ekish sxemasida 
turli navlarni bir necha yil davomida taqqoslash amaliy bog‘dorchilik uchun 
muhimdir. Tadqiqotning maqsadi - ‘Melkoplodniy kisliy 1’ payvandtagida 
o‘stirilgan Zanhuangdazao, Junzao, Xiangzao, va Linyilizao, navlarida erkin 
o‘suvchi, ochiq markazli, siyrak yarusli va butasimon shakllarning novdalar yillik 
o‘sish uzunligiga ta’sirini 2023-2025-yillar kesimida qiyosiy baholashdan iborat. 

Bu yo‘nalishning o‘zi chilonjiyda shox-shabba arxitekturasi ishlab chiqarish 
texnologiyasida markaziy o‘rin egallashini ko‘rsatadi. 

Ushbu ma’lumotlar shakllantirish tizimini tanlashda vegetativ o‘sish, shox-
shabba yoritilishi va hosil sifati birgalikda baholanishi lozimligini asoslaydi. 

 
TADQIQOT METODOLOGIYASI 
Tadqiqotlar Toshkent davlat agrar universitetining tajriba maydonida 

“Melkoplodniy kisliy 1” payvandtagida o‘stirilgan chilonjiyda navlarida olib 
borildi. Tajriba 3 ta qaytariqda tashkil etilib, har bir qaytariqda 10 tadan daraxt 
mavjud bo‘ldi. Har bir qaytariqda 3 tadan daraxt hisob daraxtlari sifatida ajratilib, 
kuzatuv va biometrik o‘lchashlar jami 9 ta hisob daraxtida olib borilgan. 

Tadqiqot obyekti sifatida ‘Melkoplodniy kisliy 1’ payvandtagida o‘stirilgan 
chilonjiydaning Zanhuangdazao, Junzao, Xiangzao, va Linyilizao, navlari olingan. 
Tajriba bog‘i 2018-yilda 4,0 × 2,0 m ekish sxemasida barpo etilgan. 2023-2025-
yillarda har bir nav bo‘yicha to‘rtta shox-shabba varianti qiyoslangan: 1) erkin 
o‘suvchi - nazorat; 2) ochiq markazli (vazali); 3) siyrak yarusli; 4) butasimon 
shakl. Asosiy hisob ko‘rsatkichi novdalarning yillik o‘sish uzunligi bo‘lib, natijalar 
santimetrda ifodalangan. 

Novdalarning o‘sish ko‘rsatkichlarini aniqlash maqsadida vegetatsiya 
davrida har oyda bir marotaba kuzatuv va o‘lchash ishlari amalga oshirildi. Har 
bir hisob daraxtida shakllangan barcha joriy yilgi novdalar hisobga olindi va 
ularning uzunligi o‘lchandi. Novda uzunligi uning asosidan uchki qismigacha 
bo‘lgan masofa bo‘yicha santimetrda  aniqlandi. O‘lchash natijalari har bir hisob 
daraxti bo‘yicha alohida qayd etib borildi. Vegetatsiya davri yakunida olingan 
ma’lumotlar umumlashtirilib, har bir hisob daraxtida shakllangan novdalarning 
o‘rtacha uzunligi aniqlangan. 

Tajribalar  X.CH.Buriyev va boshqalarning “Mevali va rezavor mevali 
о‘simliklar bilan tajribalar о‘tkazishda hisoblar va fenologik kuzatuvlar 
metodikasi” bо‘yicha amalga oshirilagan.   

Tadqiqot natijalarining statistik tahlili “Excel 2010” va “Statistica 7.0 for 
Windows” kompyuter dasturlarida B.A. Dospexov (1985) kо‘rsatgan uslubi 
bо‘yicha hisoblangan. 

 



AGROBIZNES, FAN VA TEXNOLOGIYALAR 
ilmiy-amaliy elektron jurnali  

 

2026-yil, avgust. 
№8-son. 
ISSN: 3060-5245 

437 

TAHLILLAR VA NATIJALAR 
Uch yillik ma’lumotlar barcha navlarda shakllantirilgan variantlarning erkin 

o‘suvchi nazoratdan yuqori novda o‘sishini ta’minlaganini ko‘rsatdi. Shu bilan 
birga, variantlarning reytingi to‘rtta navda ham bir xil bo‘ldi: siyrak yarusli shakl 
birinchi, ochiq markazli shakl ikkinchi, butasimon shakl uchinchi, erkin o‘suvchi 
nazorat esa eng past ko‘rsatkichni qayd etdi. Bu holat shakllantirish usulining 
ta’siri navlar bo‘yicha mutlaq qiymatlarda farqlansa-da, umumiy yo‘nalish 
barqaror bo‘lganini ko‘rsatadi. 

Zanhuangdazao navida nazoratning uch yillik o‘rtacha novda o‘sishi 76,2 sm 
bo‘ldi. Ochiq markazli shaklda bu ko‘rsatkich 85,2 sm ga еtib, nazoratga nisbatan 
9,0 sm yoki 11,8% ustunlik hosil qildi. Siyrak yarusli shaklda 88,1 sm qayd etilib, 
nazoratga nisbatan farq 11,9 sm yoki 15,6% ni tashkil etdi. Butasimon shaklda 
uch yillik o‘rtacha 83,1 sm bo‘lib, nazoratdan 6,9 sm yoki 9,1% yuqori bo‘ldi. 
2023-yildan 2025-yilgacha novda uzunligi nazoratda 69,8 dan 85,6 sm gacha, 
siyrak yarusli shaklda esa 76,7 dan 98,8 sm gacha ko‘tarildi. 

Junzao navida nazorat o‘rtachasi 64,0 sm ni tashkil etdi. Ochiq markazli 
shaklda 71,5 sm, siyrak yarusli shaklda 74,0 sm va butasimon shaklda 69,7 sm 
qayd qilindi. Mos ravishda nazoratga nisbatan ustunlik 11,7%, 15,6% va 8,9% 
bo‘ldi. Ushbu nav tajribadagi to‘rtta nav orasida mutlaq novda o‘sishi bo‘yicha 
nisbatan pastroq qiymatlarni ko‘rsatdi, biroq shakllantirish variantlarining 
reytingi boshqa navlar bilan bir xil saqlandi. 

1-jadval 
Shox-shabbani shakllantirish usullarining “Melkoplodniy kisliy 1” 

payvandtagida o‘stirilgan chilonjiyda navlari novdalarining yillik o‘sish 
uzunligiga ta’siri, 2023-2025-yillar 

(2018-yilda 4,0 × 2,0 m sxemada ekilgan bog‘) 
Navlar Tajriba varianti 2023 2024 2025 Yillar bo‘yicha 

o‘rtacha, sm 

Zanhuangdazao 

Erkin o‘suvchi – nazorat 69,8 73,3 85,6 76,2 
Ochiq markazli (vazali) 75,1 83,0 97,5 85,2 

Siyrak yarusli 76,7 88,9 98,8 88,1 
Butasimon shakl 74,2 81,0 94,1 83,1 

Junzao 

Erkin o‘suvchi – nazorat 58,6 61,5 71,8 64,0 
Ochiq markazli (vazali) 63,0 69,6 81,8 71,5 

Siyrak yarusli 64,4 74,6 82,9 74,0 
Butasimon shakl 62,3 68,0 78,9 69,7 

Xiangzao 

Erkin o‘suvchi – nazorat 64,7 67,9 79,3 70,6 
Ochiq markazli (vazali) 69,6 76,9 90,3 78,9 

Siyrak yarusli 71,1 82,3 91,5 81,6 
Butasimon shakl 68,8 75,0 87,2 77,0 

Linyilizao 

Erkin o‘suvchi – nazorat 61,3 64,4 75,2 67,0 
Ochiq markazli (vazali) 66,0 72,9 85,7 74,9 

Siyrak yarusli 67,4 78,1 86,8 77,4 
Butasimon shakl 65,2 71,1 82,7 73,0 

 

Xiangzao navida erkin o‘suvchi nazorat 70,6 sm bo‘lgan holda, ochiq markazli 
shakl 78,9 sm, siyrak yarusli 81,6 sm va butasimon shakl 77,0 sm ni tashkil etdi. 
Eng katta o‘sish siyrak yarusli variantda kuzatilib, nazoratga nisbatan 11,0 sm 

yoki 15,6% ustunlik qayd etildi. 2024-yilda ushbu variantning nazoratdan mutlaq 
farqi 14,4 sm bo‘lib, yillik qiyosda sezilarli darajada katta bo‘lgan tavsifiy 
tafovutni ko‘rsatdi. 

Linyilizao navida nazoratning uch yillik o‘rtachasi 67,0 sm, ochiq markazli 
shaklda 74,9 sm, siyrak yarusli shaklda 77,4 sm va butasimon shaklda 73,0 sm ni 
tashkil etdi. Nazoratga nisbatan siyrak yarusli shaklning ustunligi 10,4 sm yoki 
15,5% bo‘ldi. Ochiq markazli va butasimon shakllar nazoratdan mos ravishda 
11,8 va 9,0% yuqori natija ko‘rsatdi. 

To‘rtta nav bo‘yicha ma’lumotlarni birgalikda o‘rtachalash shakllantirish 
tizimlarining umumiy ta’sirini yanada aniq ko‘rsatdi. Erkin o‘suvchi nazoratda 
uch yillik umumlashtirilgan o‘rtacha 69,45 sm bo‘lgan. Ochiq markazli shaklda bu 
ko‘rsatkich 77,62 sm, siyrak yarusli shaklda 80,29 sm va butasimon shaklda  
75,71 sm ni tashkil etdi. Shunday qilib, nazoratga nisbatan umumiy ustunlik ochiq 
markazli shaklda 8,17 sm (11,8%), siyrak yarusli shaklda 10,84 sm (15,6%) va 
butasimon shaklda 6,26 sm (9,0%) bo‘ldi. 

Yillar dinamikasi ham muhim tendensiyani ko‘rsatdi. To‘rt nav bo‘yicha 
o‘rtacha qiymat nazoratda 2023-yildagi 63,60 sm dan 2025-yilda 77,97 sm gacha 
oshdi. Ochiq markazli shaklda 68,42 sm dan 88,82 sm gacha, siyrak yarusli 
shaklda 69,90 sm dan 90,00 sm gacha va butasimon shaklda 67,62 sm dan  
85,72 sm gacha ko‘tarildi (1-rasm).  

 

1-rasm. To‘rtta chilonjiyda navi bo‘yicha shakllantirish variantlarida 
novdalar yillik o‘sishining o‘rtacha dinamikasi 

 

Tajriba natijalarining amaliy jihati shundaki, shox-shabba shakli tanlovi 
navning o‘sish kuchidan ajratib ko‘rilmasligi kerak. Zanhuangdazao mutlaq novda 
o‘sishi bo‘yicha yuqori ko‘rsatkichlarni bergan bo‘lsa, Junzao nisbatan pastroq 
o‘sdi; shu bilan birga har ikkala navda siyrak yarusli variantning nazoratga 
nisbatan nisbiy ustunligi deyarli bir xil - 15,6% bo‘ldi. Demak, navlar o‘sish 
potensiali bo‘yicha farqlansa ham, ushbu tajriba sharoitida shakllantirish tizimiga 
javob yo‘nalishi barqaror bo‘lgan. 

XULOSA VA TAKLIFLAR 
1. “Melkoplodniy kisliy 1” payvandtagida o‘stirilgan Zanhuangdazao, Junzao, 

Xiangzao, va Linyilizao, navlarida shox-shabbani shakllantirish novdalar yillik 
o‘sish uzunligiga barqaror yo‘nalishda ta’sir ko‘rsatdi; shakllantirilgan uch 
variantning barchasida uch yillik o‘rtacha qiymatlar erkin o‘suvchi nazoratdan 
yuqori bo‘ldi. 

2. To‘rt nav bo‘yicha umumlashtirilgan uch yillik o‘rtacha ko‘rsatkich siyrak 
yarusli shaklda 80,29 sm bo‘lib, nazoratdan 10,84 sm yoki 15,6% yuqori natija 
berdi. Ochiq markazli shaklda ustunlik 11,8%, butasimon shaklda esa 9,0% ni 
tashkil etdi. 

3. Navlar orasida mutlaq o‘sish kuchi farq qildi; uch yillik nazorat o‘rtachasi 
Zanhuangdazaoda 76,2 sm, Xiangzaoda 70,6 sm, Linyilizaoda 67,0 sm va Junzaoda 
64,0 sm bo‘ldi. Biroq barcha navlarda shakllantirish variantlarining reytingi bir 
xil saqlandi. 

4. Vegetativ o‘sishni kuchaytirish va skelet novdalarining bosqichli 
joylashuvini ta’minlash maqsadida siyrak yarusli shakl mazkur navlar uchun 
istiqbolli variant sifatida keyingi hosildorlik va meva sifati ko‘rsatkichlari bilan 
kompleks baholanishi tavsiya etiladi. Faqat novda uzunligi asosida yakuniy ishlab 
chiqarish tavsiyasini berish еtarli emas; hosil, meva sifati, shox-shabba yoritilishi 
va mehnat sarfi ham birgalikda hisobga olinishi zarur. 

